
Тăр! чĕтрет те вара улмуççи —

Пăтлатса тăкăнать сар улми.

Çĕр çинче — чăштăрти сар çулçи —

Те улми, те çулçи — уйăрми.



Тимлесе эп тăратăп пăхса,

Илĕртет, илĕртет ют пахча.

Паян кун астăвап çав сасса...

(Хам çинче — улача, эп — ача.)



Çавраçил çаврайман ман пуçа,

Чун туртсан та — чуна тăнламан.

Тĕлĕкре курăнсан та куçа

Ют пахча улмине тутанман.



Кун килет те каять çаврăнса,

Вăхăта вăхăт çеç хăвалать...

Ма çаплах ют телей-пахчинче

Илĕртсе сар улма тăкăнать.

  